
For citation: Mashhura Burkhanova. STRATEGIC GOALS OF THE RUSSIAN EMPIRE IN THE 
TURKISTAN REGION AND THE MECHANISMS FOR THEIR IMPLEMENTATION. Look to 
the past. 2026, vol. 9, issue 4. 

 
 

http://dx.doi.org/10.5281/zenodo.19846100 
 

ANNOTATSIYA 
Maqolada Rossiya imperiyasining hukmron doiralari tomonidan Oʻrta Osiyoni 

boʻysundirish, mustamlakaga aylantirish hamda harbiy-ma’muriy choralarni faol, tajovuzkorona 
amalga oshirganligi, qolaversa, Rossiya manfaaatlari uchun xizmat qiluvchi temir yoʻllar qurish 
orqali oʻlkani xom-ashyo bazasiga aylantirish boʻyicha ilmiy izlanishlarni xronologik tartibda tahlil 
qilishga qaratgan. 

Kalit soʻzlar: Rossiya imperiyasi, strategik maqsad, xom-ashyo bazasi, harbiy va siyosiy 
barqarorlik, iqtisodiy manfaat, harbiy vazirlik, sanoat va qishloq xoʻjaligi, Oʻrta Osiyo temir yoʻli, 
ijtimoiy-iqtisodiy munosabatlar, sanoat korxonalari, aloqa yoʻllari vazirligi. 

  
Бурханова Машхура, 

Наманганский государственный университет, 
Преподаватель 

 
СТРАТЕГИЧЕСКИЕ ЦЕЛИ РОССИЙСКОЙ ИМПЕРИИ В ТУРКЕСТАНСКОМ 

КРАЕ И МЕХАНИЗМЫ ИХ РЕАЛИЗАЦИИ 
 

АННОТАЦИЯ 
В статье анализируются в хронологическом порядке научные исследования, 

посвящённые тому, как правящие круги Российской империи осуществляли подчинение 
Средней Азии, превращение её в колонию, активно и агрессивно проводили военно-
административные меры, а также посредством строительства железных дорог, служивших 
интересам России, превращали регион в сырьевую базу. 

Ключевые слова: Российская империя, стратегическая цель, сырьевая база, военная и 
политическая стабильность, экономическая выгода, военное министерство, промышленность 
и сельское хозяйство, Среднеазиатская железная дорога, социально-экономические 
отношения, промышленные предприятия, министерство путей сообщения.  

STRATEGIC GOALS OF THE RUSSIAN EMPIRE IN THE TURKISTAN REGION 
AND THE MECHANISMS FOR THEIR IMPLEMENTATION 

 
ABSTRACT 

The article is aimed at analyzing, in chronological order, scholarly studies on how the ruling 
circles of the Russian Empire carried out the subjugation of Central Asia, turned it into a colony, 
actively and aggressively implemented military-administrative measures, and, through the 
construction of railways serving Russian interests, transformed the region into a raw-material base.  

Index Terms: Russian Empire, strategic goal, raw material base, military and political 
stability, economic interests, Ministry of War, industry and agriculture, Central Asian Railway, 
socio-economic relations, industrial enterprises, Ministry of Communications (Ministry of 
Transport Routes). 

  
Dolzarbligi: 
XIX asr oʻrtalariga kelib Rossiya imperiyasining hukmron doiralari Oʻrta Osiyoni 

boʻysundirish, mustamlakaga aylantirish boʻyicha harbiy-ma’muriy choralarni faol hamda 
tajovuzkorona amalga oshirgan pallada rus hukumati Kaspiy va Qora dengizlardan Tinch va 
Shimoliy Muz okeanlarigacha boʻlgan ulkan hududda hukmronlik qilib turgan edi. Rossiya 
imperiyasining boyligini koʻpaytirishga hizmat qiladigan Uzoq Sharq hamda bepoyon Sibirni 
Rossiya imperiyasi va savdo sanoat doiralari oʻzlashtirish qolaversa rivojlantirish boʻyicha 
harajatlar, tashkiliy choralar ustida bosh qotirmay, bu yerda mustahkamroq ildiz otishga, 
shuningdek, tayyor boyliklar (oʻrmon, moʻyna, baliq va h.k.)dan foydalanishga imkon qadar harakat 
qildilar. XIX asrning ikkinchi yarmi – XX asr boshlarida dunyo siyosiy qiyofasini oʻzgartirishga 
sabab boʻlgan, tarixiy jarayonlar jadal kechgan Turkiston oʻlkasi aholisining iqtisodiy hayotida 
chuqur tarkibiy oʻzgarishlar yuz bergan hudud sifatida tadqiqotchilarning diqqat markazida alohida 
oʻrin turadi. 

Metodlar: 
Maqolada umumqabul qilingan ilmiylik, tarixiylik, qiyosiy tahlil usullaridan foydalanilgan. 
Tadqiqot natijalari: 
Turkistonning Rossiya imperiyasi tomonidan bosib olinishining bosh siyosiy, strategik 

maqsadi bu yerda, Hindiston tomon siljib borish uchun tegishli sharoitlarni barpo etish boʻlgani 
holda, butun Oʻrta Osiyoning Harbiy strategik ahamiyati qolaversa, ulkan boyliklari haqida yaxshi 
ma’lumotga ega boʻlgan imperiya oliy doiralari, bu yerda oʻz hukmronliklarini mustahkamlashga 
qaror qildilar. Buning uchun esa, kuchli armiya va keng tarmoq otgan polisiya tizimidan tashqari, 
rus umuman, xristian aholidan iborat ishonchli tayanchni yaratish kerak edi. Rossiya imperiyasining 
Turkistondagi agrar siyosatidan koʻzlagan asosiy va bosh maqsadi oʻlkani Rossiya manfaatlari 
uchun hizmat qiluvchi xom-ashyo bazasiga aylantirish va eng serhosil yerlar joylashgan hududlarga 
rus dexqonlarini keltirib oʻrnashtirish edi. Shuningdek, Rossiya imperiyasi yer suv munosabatlari 
Oʻrta Osiyoda oʻz hukmronligini mustahkamlash va uning imkoniyatlaridan oʻz manfaatlari yoʻlida 
foydalanishni koʻzda tutgan edi.  

Chor hukumati va kapitalistlar oʻlka boyliklarini butunlay qoʻlga kiritish va oʻz maqeini 
mustahkamlash maqsadida temir yoʻllar qurishga astoydil kirishdilar. Bu oʻrinda shuni aytish 
lozimki, oʻlkada temir yoʻllar qurish gʻoyasi Chor hukumati xonliklarni bosib olishidan oldinroq 
koʻtarilib, turli fikr-mulohazalar bayon etilgan edi. Chamasi xonliklarning bosib olinishiga ishonch 
qat’iy boʻlganligi uchun bu masala oldindan oʻrtaga tashlangan. Chunonchi, 1854, 1856, 1857 va 
1858-yillarda temir yoʻllar qurish boʻyicha loyihalar tayyorlangan [5. B.259]. Garchand temir yoʻl 
dastavval harbiy maqsadlarda qurilgan boʻlsa-da, oʻlkani xom ashyo manbai va tayyor mahsulotlar 
bozoriga aylantirishda muhim rol oʻynadi. Ammo uning oʻziga xos kamchiliklari mavjud edi. 

Avvalambor, temir yoʻl Kaspiy dengizidan boshlanganligi uchun oʻlkani Rossiyaning markaziy 
joylari bilan bogʻlanishni qiyinlashtirdi. U aylanma yoʻl boʻlganligi uchun koʻp vaqt va qoʻshimcha 
mablagʻ sarflashni talab qilgan. Tovarlar yoʻllarda uzoq saqlanishi natijasida ularning sifati 
birmuncha pasayib, tannarxi oshgan [6. B.260]. Shu bilan birga, Toshkentdan oʻtadigan boʻlajak 
temir yoʻl yoʻnalishi masalasida mahalliy tadbirkorlar hamjamiyatlari manfaatlarining muayyan 
toʻqnashuvi ham yuzaga chiqdi. Xususan, Qoʻqon savdo va sanoat kapitali vakillari 1898-yilda 
Turkistonga tashrifi munosabati bilan Aloqa yoʻllari vaziri knyaz M.I.Xilkovga ma’ruza xati taqdim 
etib, Orenburg–Toshkent temir yoʻlini qurish Fargʻona viloyatining iqtisodiy manfaatlariga eng 
toʻliq javob berishini asoslab berdilar.  

Mazkur yozuvda shunday deyilgan edi: “Fargʻona viloyatining koʻp millionli pul 
aylanmalari asosan jamlangan Qoʻqon shahrining savdo va sanoat tabaqasi Fargʻonadan eksport 
qilinadigan va Fargʻonaga import qilinadigan barcha yuklar nihoyatda aylanma yoʻl bilan 
tashilayotgani, ustiga-ustak bu yoʻl dengiz orqali uzilib qolayotgani sababli katta noqulayliklarni his 
qilmoqda. Sohil boʻyidagi dengizlar, jumladan Petrovsk kabi portlar yaqinida qishda muzlab qoladi. 
Oʻtgan yili Krasnovodskda yuklarning tiqilib qolishi, shuningdek Amudaryo koʻprigining 
shikastlanishi tufayli yuzaga kelgan yuklar kechikishi mahalliy savdoga behisob zarar yetkazdi. 
Toshkent–Orenburg temir yoʻlining eng qisqa yoʻl sifatida qurilishi yuqorida sanab oʻtilgan barcha 
qiyinchiliklarni bartaraf etadi. Turkiston oʻlkasi, ayniqsa Fargʻona, Shimoldan keltiriladigan arzon 
don mahsulotlari uchun sotuv bozoriga aylanadi, shundan soʻng Turkiston yerlarining katta qismi 
paxta kabi qimmatli ekinlarni yetishtirishga ajratilishi mumkin boʻladi” [3. B.19]. 

Oʻrta Osiyo temir yoʻlining harbiy-strategik ma’noda ahamiyati shundan iborat ediki, 
avvalambor, u Oʻrta Osiyoni, Kaspiy dengizining sharqiy qirgʻoqlarini himoya qilishda katta rol 
oʻynadi. Temir yoʻl imperiyaning Kavkazortidagi siyosiy mavqeini mustahkamladi. Oʻrta Osiyoni 
Afgʻoniston va Erondan ajratib turgan barcha chegara hududlarida harbiy garnizonlar qoʻyilishi rus 
hukumatining Angliya bilan munosabatlarda xotirjamlikka erishishiga sabab boʻldi. 

Oʻlkada ilk temir yoʻlning qurilishi qishloq xoʻjaligining yetakchi tarmogʻi boʻlgan 
paxtachilikda katta oʻzgarishlar roʻy berishiga turtki boʻldi. Paxtachilik Oʻrta Osiyo temir yoʻli 
oʻtkazilmasdan ilgari ham oʻlka qishloq xoʻjaligining yetakchi tarmogʻi edi, biroq Rossiya bilan 
qulay zamonaviy savdo yoʻllarining mavjud emasligi natijasida keng rivojlangan soha boʻla 
olmagan edi. Temir yoʻlning qurilishi natijasida Turkistonda gʻalla maydonlari kamayib, uning 
oʻrniga paxta ekiladigan maydonlar koʻpaydi. 1888-yilda Turkistonda 68490 desyatina yerga paxta 
hosili ekilgan boʻlsa, Oʻrta Osiyo temir yoʻlining qurilishi tugallangan 1898-yilga kelib esa, paxta 
ekiladigan maydonlar hajmi 138078 desyatinaga yetdi. Oʻlkadan Rossiyaga asosan paxta va paxta 
mahsulotlari, pilla va ipak, shoyi, jun kabi tabiiy-xomashyo resurslari tashib ketilgan Rossiyadan 
esa turli manufaktura buyumlari, tayyor fabrika mahsulotlari Turkistonga kirib kelgan. Arzon 
sanoat mahsulotlarining kirib kelishi oʻlkada shu davrgacha ahamiyatli boʻlgan hunarmandchilik 
mahsulotlariga boʻlgan talabning sezilarli darajada kamayishi, ushbu soha vakillarining esa 
ishsizlanib qolishiga olib kelgan.  

Oʻlkada paxta yetishtirishning koʻpayishi oʻz navbatida bu yerda yetishtiriladigan donli va 
boshqa ekinlar maydonining qisqarishiga olib kelgan. Turkistonda gʻalla taqchilligiga yoʻl qoʻyish 
esa ogʻir oqibatlarga olib kelishi mumkinligi 1892 va 1893-yillarda kuzatilgan. Ushbu yillarda 
Fargʻona viloyati va Toshkent uyezdlariga katta daromad ilinjida koʻplab gʻalla maydonlariga paxta 
ekilganligi oqibatida gʻalla taqchilligi yuzaga kelib, unning narxi misli koʻrilmagan darajada oshib 
ketgan edi. Oddiy unning bir pudi 2 rubldan sotilgan, Margʻilonda oddiy undan pishirilgan nonning 
bir funti 10 kopeekgacha koʻtarilib ketgan edi [10. B.4]. Kaspiyorti temir yoʻli qurilishini davom 
ettirish maqsadida koʻpgina xususiy tadbirkorlar, turli kompaniyalar, shuningdek, aksionerlik 
jamiyatlari rus hukumatiga murojaat qilishdi. Masalan, 1884-yilning oxirida Gromov, Lavrov, Korf 
singari toshkentlik savdogarlar xuddi shunday taklif bilan chiqishdi. Biroq, ularning takliflari rad 
etilgan edi [2. B.19].  

Shunga qaramasdan, oʻzining sanoat ehtiyojlarini oʻlka boyliklari hisobiga qondirish 
maqsadida imperiya hukumati paxtachilikka katta e’tibor qaratgan edi. Paxta yetishtirishning 
rivojlanishi oʻz navbatida paxtani qayta ishlash bilan bogʻliq sanoat korxonalari sonining oshishiga 

olib kelgan. Agar 1880-yilda paxtachilikning markazi boʻlmish Fargʻona viloyatida 2 ta paxta 
tozalash zavodi boʻlsa, 1901-yilda ularning soni 100 taga yetgan [1. B.147]. Oʻrta Osiyo temir yoʻli 
mahsulotlarni tashish tannarxini pasaytirish bilan birga, nafaqat oʻlkadagi ichki savdo aloqalarini 
mustahkamladi, balki Rossiya bilan Turkiston oʻlkasidagi savdo aloqalarining ham jonlanishiga olib 
keldi. Oʻlkadan Rossiyaga asosan paxta va paxta mahsulotlari, pilla va ipak, shoyi, jun kabi tabiiy-
xomashyo resurslari tashib ketilgan Rossiyadan esa turli manufaktura buyumlari, tayyor fabrika 
mahsulotlari Turkistonga kirib kelgan. Arzon sanoat mahsulotlarining kirib kelishi oʻlkada shu 
davrgacha ahamiyatli boʻlgan hunarmandchilik mahsulotlariga boʻlgan talabning sezilarli darajada 
kamayishiga olib kelgan. 

Temir yollar qurilishi, harakat tartibining oʻsib borishi va tashiladigan yuklar hajmining 
koʻpayishi joylarda qudratli ta’mirlash bazasini vujudga keltirishni talab qilardi. Temir yoʻl 
yoqasida ularga xizmat koʻrsatadigan ustaxona va depolar qurila boshlandi. 1882-yilda Qizil Arvot 
vagon-ta’mirlash, 1900-yilda Toshkent va Krasnovodsk ustaxonalari ishga tushirildi. Ishchilar 
safida xotin-qizlar ham boʻlgani haqida ma’lumotlar bor. Oʻzbek ayollaridan asosan, sanoatning 
pilla quritish va qurt urugʻi olish tarmoqlarida foydalanilgan. Pilla quritish fabrikalarida ayollar 56,5 
foizni tashkil qilgan. 

Xullas, 1914-yilda oʻlkaning fabrika-zavod sanoatida 3672 ayol, shu jumladan, 2417 oʻzbek 
ayoli ishlagan. Kapitalistlar qurilish ishlarida arzon ishchi kuchiga ehtiyoj sezgan. Shuning uchun 
ham podshoh ma’muriyati oʻlkada chet el fuqarolarining ish izlab kelishiga toʻsqinlik qilmagan. 
Fargʻona vodiysiga faqat Qoshgʻardan 1904-yilda 14556 kishi, 1905-yilda 13337 kishi, 1907-yilda 
25056 kishi, 1911-yilda 26463 kishi, 1912-yilda 27174 kishi ishlash uchun kelgan. Afgʻoniston, 
Eron va Sharqiy Turkistondan ish qidirib kelgan kishilar pasportsiz yashab, amalda huquqsiz boʻlib 
qolgan edi. Ular qishloq xoʻjalik mahsulotlarini qayta ishlash korxonalari, konlar va shaxtalar, 
qurilish hamda temir yoʻlda qora ishchi boʻlib ishlar edi. 1914-yilda oʻtkazilgan taftish natijalariga 
koʻra, sanoat ishchilarining umumiy soni 49,5 ming kishi boʻlib, ulardan 25,5 ming kishi, ya’ni 51 
foizi sanoatda, qolgan 24,4 ming kishi esa (49 foiz) temir yoʻlda va temiryoʻl ustaxonalarida 
ishlagan [7. B.280]. Oʻlkadagi ilk temir yoʻl qurilishi Rossiya imperiyasining Turkiston oʻlkasi 
orqali qoʻshni davlatlar bilan olib boriladigan savdo aloqalarining kuchayishida ham katta 
ahamiyatga ega boʻldi. Masalan, Rossiyaning Eron bilan boʻladigan savdo aloqalari temir yoʻl ishga 
tushirilishi munosabati bilan kuchayib, oʻzaro savdo aylanmasi 1890–1899-yillarda 28,4 mln. rublni 
tashkil etdi. Vaholanki, 1862–1871-yillarda Rossiyaning Eron bilan savdo aylanmasi 5,9 mln. 
rubldan iborat boʻlgan edi, xolos [9. B.166]. Rossiya mustamlakachilik siyosatining asosini 
avvalambor, rus kapitalizmining iqtisodiy manfaatlarini himoyalash va ehtiyojlarini qondirish 
muammolarini hal qilish tashkil qilgan. Yuqorida qayd etilganidek, Rossiya kapitalizmi uchun 
Turkiston arzon xom ashyo manbai sifatida muhim ahamiyatga ega edi. Turkiston bilan Rossiya 
oʻrtasida temir yoʻl aloqasining oʻrnatilishi dehqon xoʻjaligining Umumrossiya bozori tasarrufiga 
tortilishini tezlashtirdi [8. B.281]. 

1898-yilga kelib, Samarqanddan Andijongacha boʻlgan, Toshkentga tarmoqlangan temir 
yoʻl qurib bitkazildi va shu orqali paxta yetkazib berishda asosiy hudud boʻlgan Fargʻona vodiysi 
temir yoʻl aloqasiga ulandi. Keyingi yili Zakaspiy harbiy temir yoʻli Oʻrta Osiyo temir yoʻli deb 
qayta nomlanib, Harbiy vazirlik tasarrufidan Aloqa yoʻllari vazirligi (Transport vazirligi) ixtiyoriga 
oʻtkazildi. Bunday holat koʻrinishidan, shu paytga kelib, yoʻlning strategik ahamiyati saqlanib 
qolgan boʻlsa-da, uning tijoriy ahamiyati ustun boʻlib qolganini yana bir bor tasdiqlardi. 

Shu bilan birga, Oʻrta Osiyo temir yoʻli savdoning izchil rivojlanishi va Turkistonning 
Rossiya iqtisodiyotiga toʻliq integratsiyalashuvi vazifalarini toʻliq darajada hal eta olmas edi, 
chunki uning zaif tomonlari mavjud edi. Yoʻlni saqlash uchun yuqori joriy xarajatlardan tashqari, 
tashish jarayonida ham sezilarli noqulayliklar boʻlgan: temir yoʻl umumrossiya temir yoʻl tarmogʻi 
bilan bogʻlanmaganligi sababli, yoʻlovchilar ham, yuklar ham yoʻlning bir qismini Kaspiy dengizi 
orqali – Krasnovodskdan Bakugacha dengiz yoʻli bilan bosib oʻtishga majbur boʻlganlar [4. B.36]. 

Rossiya sanoati tomonidan Turkiston paxtasi va boshqa qishloq xoʻjaligi xomashyosiga 
boʻlgan talab, uni temir yoʻllar tarmogʻini yanada rivojlantirish orqali qondirish mumkinligi sababli, 
xususiy kapitalistik tashabbusni darhol faollashtirdi. Samarqanddan Toshkentgacha temir yoʻl 

qurish boʻyicha xususiy konsessiya shartlarida birinchi iltimosnoma 1890-yilda Aloqa yoʻllari 
vazirligiga kelgusida shu vazirlik rahbari boʻladigan knyaz M.I.Xilkov tomonidan taqdim etildi. 
1892–1893-yillarda Aloqa yoʻllari vazirligiga Samarqanddan Qoʻqongacha temir yoʻl tarmogʻini 
qurish uchun konsessiya berish haqida uchta iltimosnoma kelib tushdi. Ulardan biri, general-
leytenant Gluxovskiy tomonidan kiritilgan taklif, hukumat tomonidan 4,5 foiz kafolat bilan 
Samarqand–Qoʻqon yoʻlini ham oʻz ichiga olgan Rossiya Oʻrta Osiyo temir yoʻllari jamiyatini 
tashkil etishni nazarda tutgan edi. 

Xulosa: 
Temir yoʻlining boshqa bir kamchiligi – uning yuk tashish imkoniyatining cheklanganligida 

edi. Oʻlkadan tashib ketilayotgan mahsulot hajmining tobora oshib borishiga qaramasdan, Oʻrta 
Osiyo temir yoʻlida harakatlanuvchi tarkibning yetishmasligi, texnik va geografik sabablarga koʻra, 
rels izlarining tez-tez ishdan chiqib, ta’mir talab qilinishi kabi nuqsonlar yoʻlning imperiyaning 
tobora oshib borayotgan ehtiyojlariga javob bera olmasligiga olib kelayotgan edi. Qolaversa, temir 
yoʻllarning qurilishi oʻlka xalqlarining ijtimoiy hayotiga ham muayyan darajada ta’sir koʻrsatdi. 
Temir yoʻl oʻtgan hududlarda yangi shaharlar va aholi punktlarining paydo boʻlishi, ilgaridan aholi 
yashagan hududlarda iqtisodiy-ijtimoiy va madaniy hayotning jonlanishi, yangi yerlarning 
oʻzlashtirilishi shular jumlasidandir. 

